
СУРХОНДАРЁ ВИЛОЯТИДА  ЭКОТУРИЗМНИ 

РИВОЖЛАНТИРИШ ИМКОНИЯТЛАРИ ВА 

ИСТИҚБОЛЛАРИ 
Ражабов Ўткир Дўснаевич 

 

Возможности и перспективы развития экотуризма в 

Сурхандарьинской области 
Раджабов Уткир Дуснаевич 

 

Opportunities and Prospects for Developing Ecotourism in 

Surkhandarya Region 
Rajabov Utkir Dusnaevich 

 

Аннотация: Сурхондарё вилояти экотуризмни ривожлантиришда  қулай манзил бўлиб, сўлим табиати, 

шифобахш ўсимликлари ва булоқлари,  хилма-хил ҳайвонот дунёси, дарёлари ва кўллари, узоқ тарихнинг 

гувоҳи бўлган тоғ ғорлари жуда кўплаб туристларда қизиқиш уйғотмоқда.  Хўжамойхона,  Омонхона,  Ғўрим 

булоқ, Хўжаипок шифобфхш булоқлари турли касалликларни даволаш хусусиятига эга бўлиб хорижий ва 

маҳаллий туристларга манзур бўлмоқда. Хисор, Қўҳитанг ва Бойсун  тоғ тизмалари ўзининг хушманзаралиги 

билан экотуризмни ривожлантириш имкониятини беради. 

Таянч сўзлар: экологик туризм, экологик муаммолар, экологик онг ва маданиятни шакллантириш,  

атроф-муҳитни асраш, яшил туризм, сўлим табиат, ҳайвонот дунёси, жанубий минтақа Хисор тоғ тизмалари, 

шифобахш булоқлар, ислоҳотлар, қулайликлар. 

Аннотация: Сурхандарьянская область является благоприятным местом для развития экотуризма: ее 

пышная природа, лекарственные растения и источники, разнообразная фауна, реки и озера, горные пещеры, 

свидетельствующие о долгой истории, привлекают множество туристов. Целебные источники 

Ходжамайхона, Омонхона, Горим Булок, Ходжайпок обладают целебными свойствами при различных 

заболеваниях и пользуются популярностью у иностранных и местных туристов. Горные хребты Гиссар, 

Кохитанг и Байсун с их живописными пейзажами предоставляют возможности для развития экотуризма. 

Ключевые слова: экологический туризм, экологические проблемы, экологическая осведомленность и 

формирование культуры охраны окружающей среды, защита окружающей среды, зеленый туризм, мирная 

природа, животный мир, южный регион, горный хребет Хисар, целебные источники, реформы, 

инфраструктура. 

Abstract: The Surkhandarya region is an ideal location for the development of ecotourism; its lush natural 

landscapes, medicinal plants and springs, diverse wildlife, rivers and lakes, and mountain caves—which bear witness 

to a long history-attract numerous tourists. The healing springs of Khojamaykhona, Omonkhona, Gorim Bulok, and 

Khojaypok are renowned for their therapeutic properties in treating various ailments and are popular among both 

international and domestic tourists. The Gissar, Kohitang, and Baysun mountain ranges, with their picturesque 

scenery, offer excellent opportunities for the development of ecotourism. 

Keywords: ecotourism, environmental issues, environmental awareness and the development of an 

environmental protection culture, environmental protection, green tourism, pristine nature, wildlife, southern region, 

Gissar mountain range, healing springs, reforms, infrastructure. 

 

КИРИШ 

Сўнгги пайтларда  шаҳарлашув 

жараёнларининг кенгайиши  ва  саноатнинг жадал 

ривожланиши, аҳоли даромадлари ва бўш вақтининг 

кўпайиши аҳолида табиат қўйнида дам олишга ва 

ўзини қайта тиклашга бўлган қизиқишни янада 

оширмоқда. 

Экотуризм орқали сайёҳлар   атроф-муҳитга 

эҳтиёткорона муносабатда бўлиб, табиат қўйнида 

дам олишади. Экотуризмни барқарор 

ривожлантириш  муайян қийинчиликлар билан 

бўлса-да, реал воқеликдир. Бу соҳадаги муваффақият 

иқтисодий, экологик ва ижтимоий барқарорлик 

ўртасидаги тўғри мувозанатнинг таъминланишига 

хизмат қилади. Аксинча, экотуризм тўғри 

бошқарилмаса она табиатга нисбатан экологик 

муаммоларнинг янада кучайишига олиб келиши 

мумкин. 

Экотуризм барқарор ривожланишнинг муҳим 

қисми ҳисобланади.  У нафақат атроф-муҳитни 

https://globalsciencehub.uz/index.php/IE/uz

муҳофаза қилишга хизмат қилади, балки маданий 

меросни сақлаш ва аҳоли ўртасида экологик онгни 

ривожлантиришга ёрдам беради.  

Сурхондарё  вилояти Ҳисор тоғ тизмалари 

билан ўралган,  улкан тоғли ва тоғ олди ҳудудларига  

эга.  Вилоят экотуризм ривожланиши учун қулай 

манзил бўлиб,  хушманзара табиати, ҳилма-хил  

ўсимликлари,  бой ҳайвонат дунёси, тоғли қорлардан 

оқиб тушаётган дарё ва кўллари, шифобахш  

булоқлари кишини  ўзига тортмай қолмайди. 

Сурхондарё вилояти экотуризм учун  бой 

табиий имкониятлар ва тобора яхшиланаётган 

қулайликларга эга. Кейинги пайтларда  вилоятда 

йирик инвестиция лойиҳалари амалга оширилмоқда. 

Масалан, Қумқўрғон туманидаги “Жанубий 

Сурхон” сув омбори ҳудудида 140 миллиард 

сўмлик замонавий экотуризм мажмуаси барпо 

этилмоқда. Шунингдек, Жарқўрғон туманидаги Оқ-

тепа ҳамда Сариосиёдаги Тўпаланг сув омборлари 

атрофида ҳам экотуристик инфратузилма 

ривожлантирилмоқда. 

АДАБИЁТЛАР ТАҲЛИЛИ 

“Экотуризм” тушунчасининг  пайдо  

бўлишига  бир  қанча тенденциялар сабаб бўлган ва 

кўплаб олимлар томонидан қизиқиш билдирилган.  

Ўтган асрнинг 60-йилларида инсон 

фаолиятининг оқибатларини англаш бошланди. 

Саноати ривожланган мамлакатларда жамоатчилик 

назорати кучайди, табиат ва саёҳатлари тўғрисидаги 

телекўрсатувлар жуда кенг оммалашди. Қушларни  

ёввойи ҳайвонларнинг ҳаёт тарзини ўрганиш 

мақсадида тажрибали гидлар ёрдамида махсус 

турлар ташкил қилина бошлади. 

Ушбу давр бутун туризм саноатини атроф-

муҳитга дўстона муносабатда бўлувчи - экотурист 

деб аталувчи янги турдаги саёҳатчилар тоифасининг 

юзага келишига замин яратди [1]. 

Рус олимлари А.О Пивоваров., В.П., 

Шевчуклар  экотуризм йўналиши бўйича 

тадқиқотлар ўтказиб, уларнинг фикрича, экотуризм 

экотизим муҳофазаси мақомига эга бўлмаган 

ҳудудларни ҳам иқтисодий жиҳатдан ўрганиб, 

муҳофаза қилиш лозимлигини исботлаб беришди. 

Атроф-муҳит экотизимларга инсоният ўзи билмаган 

холда жиддий салбий таъсир кўрсатмоқда, шундай 

вазиятда иқтисодий жиҳатдан ўрганилганда 

мутахассислар томонидан жиддий баҳслашувларга 

сабаб бўлмоқда. Лекин мутахассислар, табиат 

шундай бир мўъжизаки, ўзини муҳофаза қилиши 

билан биргаликда ўзига-ўзи тўлов қилиш орқали 

туризм саноатини ривожланишига ҳисса қўшиши 

мумкинлигини асослашди. Экологик туризм - атроф 

муҳит муҳофазасига капитални жалб қилишнинг 

самарали воситаси эканлигини исботлаб беришди 

[2]. 

ТАДҚИҚОТ МЕТОДОЛОГИЯСИ 

Тадқиқот иши давомида кузатиш, қиёслаш, 

тизимли ва қиёсий таҳлил, илмий абстракциялаш, 

монографик тадқиқот,   каби усуллардан 

фойдаланилган. 

 ТАҲЛИЛ ВА НАТИЖАЛАР 

Ўзбекистон Республикасининг Сурхондарё 

вилояти экотуризм салоҳияти юқори ҳудуд саналади. 

Хусусан, Сурхондарё  минтақасининг  рельефи  тоғ  

ва текисликлардан иборат, шимолдан жанубга 

қияланиб ва кенгайиб боради. Тоғлардан оқиб 

тушадиган кўпдан-кўп дарё ва сойлар дара ҳосил 

қилган. Шунингдек, Сурхондарё ва Шеробод дарё 

оқиб ўтадиган текислик шимол, ғарб ва шарқдан 

баланд Ҳисор тизмаси (энг баланд жойи 4643 м) ва 

унинг тармоқлари Бойсун тоғ, Кўҳитанг тоғ, Бобо тоғ 

тизмалари билан ўралган. Тоғлар, асосан, юқори 

палеозой ва мезозой даврлари жинсларидан, 

текислик қисми эса тўртламчи давр ётқизиқлардан 

таркиб топган. 

Ҳисор тoғ,  Бойсун тоғ, Кўҳитанг тоғ, Бобо тоғ 

тизмалари бир-бири билан улашиб кетган бўлиб,   

экотуризм учун қулай манзил ҳисобланади. Масалан, 

Бойсун тоғларида жойлашган темир дарвоза деб 

номланган тоғ йўли орқали  Тешиктош ғорига,   

Мачай ғорига, Бойбулоқ ғори атрофидаги динозавр 

излари акс этган ҳудудларга саёҳат қилиш мумкин. 

Ёки  Ҳисор тoғидаги  Сангардак шаршараси, 

Зовбоши  маскани,  Хўжамойхона,  Омонхона 

шифобахш булоғи,  Ғўрим булоқ шифобахш булоғи, 

Хўжаипок шифобфхш булоқларига саёҳат қилиб 

мазасини таътиб кўриш мумкин бўлади [3]. У ернинг 

сўлим табиати, ажойиб ҳайвонот дунёси, доривор 

гиёҳлари ва қуюқ арчазорлари туристларда қизиқиш 

ўйғотиши тайин.  

Сурхондарё экотуризмини икки томонлама 

кўриш мумкин,   табиат қўйнида дам олишни 

истовчилар  учун ҳам табиатни ўрганмоқчи 

бўлганлар учун ҳам  табиий  ресурсларга бой ҳудуд. 

Шу боис ҳам Сурхондарё экотуризмини икки 

томонлама кўриш мумкин (1-расм).

 

 
 

1-расм. Сурхондарё вилоятининг экотуризми 

 

Табиат қўйнида 
дам олиш

Табиатни ўрганиш

Сурхондарё вилояти ўзининг ноёб табиати 

билан бирга, тарихий – маданий ёдгорликларга бой  

ҳудудлар қаторига киради. Мисол учун Тешиктош 

ғори Бойсун тоғ тизмасидаги ғорда жойлашган 

бўлиб, денгиз сатҳидан 1500-1600 метр баландликда 

жойлашган. Унинг буйи 7 метрни, эни 20 метрни, 

узунлиги эса 21 метрни ташкил этади. Ғорнинг 

шифти тешик бўлгани учун гулхан ёқилса, тепадаги 

туйнукдан чиқиб кетади. Ғорда 1,5 метр қалинликда 

5 маданий қатлам бўлиб, ҳар қатламдан биттадан, 

баъзиларида эса иккитадан, диаметри 40 сантиметр, 

сатҳи 2 метрга етадиган гулхан қолдиқлари топилган. 

Айниқса, Тешиктош ғоридан топилган қадимги одам 

қолдиқлари 8-9 ёшли боланинг бош ва склет 

суяклари ноёб топилма ҳисобланади. Шу боис 

Тешиктош ғори шунчаки сайёҳлар учун томоша 

маскани эмас, балки илмий доира вакилларини ҳам 

доимий мулоҳазага, мунозарага чорлаши мумкин. 

   Сангардак шаршараси табиат мўъжизаси.  

Шаршара ер сатҳидан 120 метр баландликдан, тоғ 

қоясидан отилиб тушади, унинг суви ёз фаслларида 

кўпаяди, куздан бошлаб камая бошлайди.   Шаршара 

табиатнинг фусункор мўъжизасидир. Атрофдаги 

қояларга урилиб юксакликдан оқадиган шаршара 

кўзни қувонтиради. Мисли камалакдек товланиб, 

сачраётган зилол сув баҳри дилингизни очиб, хуш 

кайфият бағишлайди. Айни пайтда Сариосиё 

туманида жойлашган Сангардак қишлоғига “Туризм 

қишлоғи”  мақоми берилган. Ҳудуд доимий 

маҳаллий саёҳлар билан гавжум. Унинг суви совуқ 

бўлсада, саломатликка зиён қилмайди, аксинча, 

вужудни тетиклаштиради. Шаршаранинг товуши 

асабни тинчлантириб, юракка қувват беради. 

Келгусида халқаро туризмни ривожлантириш 

имконияти мавжуд  (2-расм).

   

                                    

              
2-расм. Сангардак шаршараси ва Тешиктош ғори 

 

Бойсун тоғлари  ўзининг бетакрор табиати ва 

сир-синоатлари билан доим эътиборда бўлган. Неча 

йилларки бу заминни ўрганишга, унинг сирларини 

очишга уринаётганлар кўп. Шундай тилсимлардан 

бири икки туп кўҳна чинор дарахти бўлиб, у Бойсун 

туманининг Сайроб қишлоғида жойлашган. 

Чинор дарахти  ноёб ёдигорлик ҳисобланиб,  

қарийб 950 ёшда, баландлиги 26 метр, танасининг 

илдизи бўйича ўлчами 16,5 метр, кавагининг ер 

сатҳидан ўлчами 3,5 метр, кавагнинг оғзи тўғри 

тўртбурчак шаклида.   

Чинор тарихга назар ташласак,  советларга 

қадар эски мактаб вазифасини ҳам айнан шу чинор 

ўтагани, кейинчалик эса яъни, 1920 йилларда қишлоқ 

кенгаши биноси бўлгани ва 1932-1934 йилларда  1-

отлиқ аскарлар полкининг лагер кутубхонаси 

бўлгани,  1936 йилда қишлоқ савдо дўкони 

вазифасида ҳам ишлатилганининг гувоҳи бўламиз. 

Ҳозирда эса чинор табиий ёдгорлик сифатида 

муҳофазага олинган бўлиб, унинг ичида мўъжазгина 

музей ташкил қилинган. 

Кўҳитанг тоғининг шарқий ён бағридаги 

Зараутсой дарасидаги қояларга ва  тошларига 

ишланган ибтидоий санъатнинт нодир намуналарини 

учратиш мумкин.  Зараутсой расмларида 

одамларнинг итлар ёрдамида ёввойи буқаларни ов 

қилиш манзараси тасвирланган.  Ҳайвонлар, турли 

буюмлар ов қуроллари ва  ниқобланган одамлар 

ўзига хос тарзда ҳаётий қилиб ишлангани нафақат 

маҳаллий  саёҳларни, балки хорижий саёҳларни ҳам 

жалб қилиш имконини беради.  

Узоқ йиллик тарихга эга Омонхона қуюқ 

арчазорлари ва кўркам табиати билан кишиларни 

ўзига тортади. У ердаги  Омонхона  булоқ  суви  

таркибида  кремней  кислотаси,  темир,  алюминий  

ва  бошқа микроэлементлар мавжудлиги аниқланган. 

Витамин ва минералларга бой булоқ суви инсон 

танасини айниқса, жигар, ўт пуфаги йўлларини 

даволаш хусусиятига эга. Хўжаипок шифобаҳш 

булоғидан чиқаётган сув ҳам шифобаҳш хусусиятга 

эга бўлиб, одам организмига керакли минералларга 

бойлиги билан ажралиб туради. Ушбу сув тери, 

ошқозон-ичак, артрит, асаб касалликлари, акушер 

гинекологик касалликларига даво ҳисобланади [4]. 

Ғўрим булоқ шифобахш булоғи буйрак 

етишмовчилиги кассаликлари учун фойдали бўлиб, 

республиканинг турли ҳудудларидан ва  қўшни 

республикалардан дам олиш ва даволаниш 

мақсадида ҳар йили туристлар  ташриф буюришади.  

Ўзбекистонда туризм соҳасини 

ривожлантириш масалалари давлат сиёсати 

даражасига кўтарилган.  Туризм соҳасида олиб 

борилаётган кенг кўламли ишлар жаҳон ҳамжамияти 

томонидан алоҳида эътироф этилмоқда. Жумладан, 

https://globalsciencehub.uz/index.php/IE/uz

Ўзбекистон Бутунжаҳон туризм ташкилотининг “Энг 

тез ривожланаётган туризм масканлари” рўйхатида 

ҳамда машҳур “Gellap”  ижтимоий тадқиқот 

марказининг “Сайёҳлик учун энг хавфсиз давлат” 

рейтингида олдинги ўринлардан жой олган. Айниқса, 

Ўзбекистоннинг яшил туризмни ривожлантириш 

бўйича олиб бораётган ишлари жаҳон ҳамжамятида 

катта қизиқиш ўйғотмоқда. 

Ўзбекистон Республикаси Президенти 

Ш.М.Мирзиёев 2023 йил 17-октябрда Самарқанд 

шаҳрида бўлиб ўтган Бутун жаҳон туризм ташкилоти 

бош ассамблеяси 25-сессиясидаги нутқида  яшил 

туризмни ривожлантириш бўйича халқаро 

Ҳаракатлар дастурини қабул қилиш  ва яшил 

туризмни жорий этиш бўйича энг яхши шаҳар 

номинатсиясини тасис этиш кераклигини таклиф 

қилди. Шунингдек, Марказий Осиё атроф-муҳит ва 

иқлим ўзгаришини ўрганиш университети ҳамда 

Самарқанд “Ипак йўли” туризм ва маданий мерос 

халқаро университети ҳамкорлигида Global яшил 

туризм стартаплари лабораториясини 

яратаётганлигимиз ва энг яхши инновацион 

ечимларни яратиш мақсадида грант маблағлари 

ажратишга тайёрлигимизни билдирди ҳамда  барча 

аъзо давлатлар ва халқаро ташкилотларни ушбу 

лойиҳага қўшилишга чақирди [5]. 

Ўзбекистонда экологик туризм соҳасида 

ислоҳотлар давом этар экан, экологик тоза амалиётга 

ўтиш нафақат зарурат, балки стратегик имкониятдир. 

Аҳолини экологик муаммолардан хабардор қилиш 

орқали иқтисодий барқарорликни экологик 

масъулият билан мувозанатлаштириш мумкин 

бўлган туризм моделини яратмоқда.   

Ўзбекистон Республикаси Президентининг 

2024 йил 12-январдаги  “Ўзбекистон Республикасида 

экологик туризмни жадал ривожлантириш чора-

тадбирлари тўғрисида”ги ПҚ-21-сонли қарори, 

 туризм хизматларини диверсификация 

қилиш ва инвестиция лойиҳаларини амалга 

оширишни жадаллаштириш, мамлакатнинг мавжуд 

туристик ресурсларидан оқилона фойдаланиш 

ҳисобига экологик туризмни ривожлантириш учун 

янада қулай шароитлар яратиш ва Ўзбекистонга 

кириш учун визасиз режим жорий этиладиган 

давлатлар рўйхатини кенгайтиришни кўзда тутади 

[6]. 

Сурхондарёда экологик туризмнинг улкан 

салоҳиятидан унумли фойдаланиб ривожлантириш, 

барқарор келажакни таъминлашга хизмат қилади. 

Шу билан бирга, туристларга табиат, маданият ва 

жамиятга асосланган мазмунли ва фойдали 

тажрибаларни тақдим этади.   

ХУЛОСА 

Сурхондарё вилоятида    экотуризм  

ресурсларининг  мавжудлиги  минтақада   туризм 

салоҳиятининг  юқори  даражада  имкониятларга  эга  

эканлигини  ифода  этади.  

Ҳозирги шароитда халқаро туризм бозорида 

экотуризмга ҳардоимгиданда кўпроқ талабнинг   

ўсаётганлиги  истиқболли йўналиш эканлигини 

англатади. Тадқиқотларга кўра, кўпгина туризм 

турлари йилига ўртача 5 фоизга ортаётган бир 

пайтда, экотуризм  йилига ўртача 20-30 фоизга 

кўпайиб бораётганлигини кўрсатмоқда.  

Экологик туризмни ривожлантиришга 

келганда, унга аввало фойда олишни кўзда тутиб 

эмас, балки атроф-муҳитни асраш нуқтаи назаридан 

қараш зарур. 

Экологик стандартларга риоя қилиш табиий 

ресурслардан самарали фойдаланиш имконини 

беради. Жумладан, яшил инфратузилмани яратиш 

асосида сайёҳлик инфратузилмасининг 

барқарорлиги таъминланиб, экологик хавф-

хатарнинг камайтиришга ёрдам беради. 

Кенг маънода  экотуризмнинг  ривожланиши  

нафақат аҳолининг табиат қўйнида дам олишини 

таъминлашга балким,  сайёҳлар ва  маҳаллий аҳолида 

экологик масъулиятни, хулқ-атворни, экологик онг 

ва маданиятни шакллантириш ва тарбиялашга ёрдам 

бериши мумкин. Экотуризмнинг  ривожланиши  

аҳолида табиатни ҳурмат қилиш ва табиатга ачиниш 

хиссининг пайдо бўлишига олиб келади.  

Иқлим ўзгаришлари ва атроф-муҳит 

ифлосланиши диққат марказимизда бўлган даврда 

экотуризм жамоавий эмас, балки шахсий 

жавобгарлик шаклида ўзгаришларни амалга ошириш 

усулларидан бирига айланади. 

